
 Jira 

Uxue Apaolaza 

Ohetik ohera 

Mugikorrean sei alarma jarri zituen, bakarra jarrita jaikiko ez zelakoan. Ez nekeagatik. Behin jota ez luke indarrik bilduko bat-batean pertsona aktibo bihurtzeko, pentsatzeko minutu batzuk behar ditu eguna hasi aurretik. Zortzietan altxatu behar zuenez, zazpiak eta erdietatik aurrera hasi behar kontzientziatzen. Lana lortu zuen; ona zen egitekoa izango zuela jakitea. 

Hirugarren alarmarekin atera zen ohetik, jira eta bira, sabela oso estuturik sumatzen zuen laurden gutxitarako, eta bazekien bertan jarraituz gero beharbada ezingo zela altxatu. Dutxan luze egon zen, bazuen astirik hartarako seigarren alarmari itxaron ez zionez, baina ohean gertatutakoaren antzeko zerbait gertatu zitzaion ur azpian ere. Irten zen etxetik, ohearen deia gehiago ez entzutearren. Hotz zegoen kalea; langile normala ematen zuen berokiaren barruan metroko sarreran doako egunkariak banatzaileari begiratu gabe hartu eta eskailerak presaka jaitsiz. 

Supermerkatuaren atarira iritsi zenean izerdia sumatu zuen lepotik behera, sabela estu-estuturik; kanpotik ikus zitzakeen apaletaratu beharko zituen latak. Porro bat atera zuen poltsikotik eta sarreratik gertu zegoen bankuan erre. Mugikorra deskonektatu eta itzuli zen ohera. Ez dago harro egin zuenaz. 

